
TXILLARDEGI / Hizkuntzalari eta idazlea 

Bosniako sarraskia aurrera 
doa, eta bururaino joango da. 
Artean begira egongo dira 
Mendebaldeko eta Ekialdeko 
kantzillergoak, beti gertatu 
den bezala. Herri-txikizioak 
geldiarazteko mementua dato-
rrenean, beti eta betidanik 
«memento txarra da», kinka 
aldrebesa, eta abar. Eta kanpotik etorri, deusik 
ez. 

Bosniako hilketa etengabea ikusita, denak 
perlesiak jota. 

Hots, Bosniako musulmanek (1.629.924 
lagun, 1981) besterik espero bide zezaketen. 
Alde batetik, beren kopuruagatik beragatik. 
Baina bestetik, oso urruti ez dauden musul-
manen lankidetza etor bide zitekeelako (Al-
bania, Turkia, Iran, eta abar). 

Halaz ere, serbiarrak nagusi eta gainerakoak 
beha. 

Hego-Afrikako kasoa are lotsagarriagoa da. 
Europatik etorritako multxo bat hara joan, es-
kualdeaz nagusitu, bertakoei eskubideak oro 
ukatu, eta... gaur arte! Giza-zoo batzu han-he-
menka antolatu, eta aurrera. Badakizue: «beltz 
asto horiek ez baitute egurra besterik merezi». 
Hor ere: inor ez da zinez mogitu. 

Alderantziz gertatu zen Kuwait-en. Han ez 
zegoen naziorik, ez nazio-kulturarik, ez nazio-
historiarik. Baina petrolioa dago. Eta gerla 
bera antolatu zen. «Kristau balore sakrosan-
tuak» gerizatzeko... 

Baina jarrera hori ez da bat ere berria. 
Hemen dago gure arteko batzuren hutsegina. 
Historia horrela egin da, eta horrela egiten da 
gaur lotsagabeki eta geronen begien aurrean. 
Zer gertatu zen 1936an? 

«Kantzilleria» famatu horiek ez dute inoiz be-
hatza mogitu Zuzenaren alde. Ez euskaldunon 
eskubideak defenditzeko, eta ez beste inorenak. 
Gaurko mementoa ez da txarra. Gaur egun ez 
dago «manna»rik, eta ez da sekula egongo. 

Baina gure kontra ere, gure aurka eta ez 
dakit noren alde, positiboki, kantzilergoek ez 
dute ezer egingo. Kantzilleriak paso egiten 
dute. Baina ez daude gure kontra. 

Palioa prest dago. Irabaziz gero, noski. 




